
ҚАЗАҚ ОТБАСЫ  ТӘРБИЕСІНІҢ МАҢЫЗДЫЛЫҒЫ
Бүгінгі таңда ғасырлар қойнауында қалыптасқан ұлттық тәрбиені, озық өнегелі дәстүрлерді, адамгершілік асыл қасиеттерді жастар бойына қалыптастыруда, оны ұтымды пайдалану аса маңызды міндеттердің біріне айналып отырғаны даусыз. Осы заманғы адамгершілік тәрбиесі жекелеген бағыттарға емес, адамгершілік құндылықтарға негізделеді. Ұлттық мәдениеттің, әдебиеттің тілдің, халықтық педагогиканың тағдыры мен болашағы да жас ұрпақ тәрбиесіне байланысты. 


Қазақ халқы бала тәрбиесіне үлкен мән беріп, оған ерекше көңіл бөлген. Себебі, ол баланы отбасының және өмірдің жалғасы мен болашағы деп санаған. 


 «Тәрбие төрт түрлі: дене тәрбиесі, ақыл тәрбиесі, сұлулық тәрбиесі hәм құлық тәрбиесі. Егерде адам баласына осы төрт тәрбие тегіс берілсе, оның тәрбиесі түгел болғаны. Егерде ол жөпшенді ыстық, суық, аштық, жалаңаштық сықылды тұрмыста жиі ұшырайтын көріністерді елемейтін мықты, берік денелі болса, түзу ойлайтын, дұрыс пішетін, дәл табатын дұрыс ақылды болса, сұлу сөз, сиқырлы үн, әдемі түрден ләззат алып, жамандықтан жаны жиреніп, жақсылықты жаны тілеп тұратын құлықты болса, міне осылай болғанда адам баласының дұрыс тәрбие алып, шын адам болғандығы. Балам адам болсын дейтін ата-ана осы төрт тәрбиені дұрыс орындасын»,- деп М.Жұмабаев өз еңбегінде тоқталып кеткен болатын [1,14 б.].
       Қазақ халқының ұлттық тәлімі мен өнегесінің бүгінгі таңда ұрпақ тәрбиесінің негізіне айналуы ел мүддесі, заман талабы. Қазақ табиғатында отбасы иелері балаларының алдында өздерінің тіршілік әрекетінде барлық адамгершілік қасиеттерін, үлгісін көрсете білген. Оның басты себебі «Ұлдың ұяты әкеде, қыздың ұяты шешеде» деп бағалағандықтан.  Сондықтан, ата-ана балаларын тұрмыс пен салтқа бейімдеп, шеше көріп тон пішуге, әке көріп оқ жонуға баулитын болған. Осылайша ұрпақтың отбасы тәрбиесі ешқашан күн тәртібінен түскен емес. Бұрынғы қазақ жастары тәрбиені мектеп пен медреседе оқып білмесе де қызы анадан, ұлы әкеден үлгі – өнеге алған. 

Ұлы жазушы М.Әуезовтың «Ел боламын десең бесігіңді түзе» деген кемеңгерлік тұжырымдамасы тәрбиенің негізі отбасында қаланатындығының  тағы бір дәлелі.

Отбасы адамның өз өмірінің негізгі процестерін бастан кешіретін кіші әлеуметтік топ болып табылады. Отбасындағы әрбір адам өмірінің онымен тығыз байланыстылығы сонша, ол әрбір отбасы мүшесінің дамуына шешуші әсер етеді. 

Адам мен қоғам үшін отбасының маңызы, атқаратын қызметі алуан түрлі болғандықтан, оны зерттеуші қоғамдық ғылымдар да көп. Бұл ғылымдардың әрқайсысы өз анықтамасын беруге тырысады. Социология ғылымы оны былай анықтайды: отбасы дегеніміз  тарихи өзгеріп отыратын әлеуметтік топ-оның жалпы белгілері-бөтен адаммен жыныстық байланыс орнату, туысқандық қатынастар жүйесі, адамның әлеуметтік және жеке дара адамгершілік сапаларын қалыптастырып дамыту, белгілі бір экономикалық қызметті іске асыру. 

Қысқасы, отбасы еркек пен әйелдің табиғи жыныстық және басқа қажеттерін (рухани, этикалық, эстетикалық т.б. қажеттерін ) өтеп, ұрпақ өсіру арқылы қоғамды қалпына келтіре дамытушы әлеуметтік топ болып табылады. [2,262 б.]

Отбасы тәрбиесі-көздеген нәтижеге жету мақсатында ата-аналар мен жанұя мүшелерінің  тарапына жасалатын ықпал процестерінің жалпы атамасы.  Отбасының жетекшілік маңызы онда тәрбиеленіп жатқан адамның тән-дене және рухани дамуына әсер етуші ықпалдар мәні мен мағынасының тереңдігіне тәуелді келеді. Бала үшін отбасы бір жағынан- тіршілік қоршауы болса, екінші тараптан-тәрбиелік орта...Тұлғаның қалыптасу нәтижелігі ең алдымен отбасыға тәуелді. Неғұрлым отбасы жақсы болып, оның тәрбиелік ықпалы ұнамды келсе, тұлғаның тән-дене, рухани-адамгершілік, еңбектік тәрбиесінің өнімі де жоғары [3, 113 б.].
Отбасының негізгі мақсаты-адамгершілігі мол болашақ ұрпақты тәрбиелеу. Отбасы–адамзат қоғамының ең шағын бейнесі.  Отбасы-тәрбиенің негізі.Оның құндылығы «Ұяда не көрсең, ұшқанда соны ілесің» деген мақалда анық көрінген. Отбасы сөзінің  мағынасы терең, адамның әлеуметтік өмірін айқындайды. 

 Отбасы-мәдениет ошағы, тәрбие мектебі. Отбасы мүшелерінің бірлігі, ерлі-зайыптылардың сүйіспеншілігі,бір – біріне жылы қамқорлығы, әже-аталармен қатынас, бауырлар арасындағы жылылық, жардың адал болуы адамгершілік қарым – қатынасын байытады. Мұндай отбасы балаларға өнеге көрсетеді. Осындай отбасынан жақсы азаматтар шығады. 

Ертеде ұлттық тәрбие қазақта отбасында халықтық педагогика арқылы жүргізілген. Қазақ халқында ол басқа халықтардан өзгеше және ерекше болған.

Қазақ отбасында ұлттық тәрбие ана құрсағынан басталып, адамды өмір бойы және ол дүниеге шығарып салумен аяқталатын әдет – ғұрыптар мен салт–дәстүрлер негізінде үздіксіз жүргізіліп, іс–әрекеттер мен қарым-қатынастар арқылы жүзеге асырылған. Осылайша қазақ отбасында ұлттық тәрбие халқымыздың ғасырлар бойы жинақталған халықтық тәрбие дәстүрлері негізінде іске асқан, яғни  қазақ отбасында ұлттық тәрбиенің негізі – халықтық педагогика болған. 

Отбасының басты қазығы, алтын тіреу діңгегі – бала. Дүниеге келерінде де, келген соң да әке – шешесін бірден-ақ боямасыз татулыққа, сыйластыққа, ынтымаққа жар салмай-ақ шақыратын, ата-ана көңілін жақындастыра түсетін-бала. Перзентсіз үйдің бар жұбанышы бүгінгісі ғана, оның өзі де өткінші екенін, ертеңгі қуанышы, қызығы қырқылып, үзіліп қалатынын әділетшіл халық ашық та айтады, ашып та айтады. Сондықтан да ол «Бесіксіз үйде береке жоқ» деп түйеді. Бұған өз орнымда отым жансын деп, шаңырақ шаттығын ғана іздеу немесе қара бастың қамын ойлау деп әсте қарамау қажет. Бұл-халықтың қамын қарастыру, елдікті ойлау, елдің ертеңгісі жөнінде қам жеу. Осы ойды ертеден келе жатқан «Ата – бәйтерек, бала – жапырақ» деген бейнелі мақал да растайды. Әрине, өсетін, өрбитін ағаш жылда бүршік жарады, жапырақ жаяды. Болашағы бар деп осыны айтады. 

     Бүкіл халық педагогикасының алтын заңындай, барша талаптардың лейтмотивіндей бағалануға тиісті мына бір мақалдың мәнін ата-ана терең ұғынып, жадында тұтар болар: «Баланың өскен бесігі – кең дүниенің есігі». Халық қандай қомақты толғайды, қалай терең түйіндейді ! Ұядай ғана үйде өскен ұлан бүкіл әлемге жол тартады. Жол бастауы отбасы. Ұзақ өмір кітабының әліппесі-отбасы тәрбиесі. Түлек тас қиядағы ұясына ғұмыр бақи  қалай байланып қалмаса, аспан астындағы асқар биіктерді қалай шарласа, жас жеткіншек те құжырасының босағасымен шектелмесін, кеңістікке шықсын, өзін әлемнің иесі, өз еркінің әміршісі сезінсін. Халықтың көкейіндег түпкі тілек осы болса керек ! Асылында, халықтың көкейіндегі ақыл парасатынан терең, оның арман аңсауынан биік не бар екен ! [4, 9 б.].
Әр халықтардың дәстүр-салтындағы келін түсіріп, қыз ұзату, баланы үйлендіріп, ұрпақ жалғастыру мәңгілік құбылыс. 


Осы заманға лайықтап, өткеннің мұрасын байыптап жастардың жұбайлық өмірінің дұрыс басталуына бағыт-бағдар беру-қоғам мен мектептің, ата-ананың, бүгінгі тыныс-тіршілігіміздің маңызды шаруасы. 


Бұл мәселе халықтың ақыл-ойын, болмысын, арманын, тәлім-тәрбиесін Абайдан терең ұғындырған ақын болған емес. Сондықтан Абай идеясына тоқталғанды жөн көрдік. Абай  бозбала мен бойжеткенді жұбайлық өмірге баулуда мына мәселелерге  назар аударды.

-Адам өмірінің сыңары, бір бүтіннің жартысы болатын өмірлік серік, жар таңдауда тәрбиелі, ақылы ажарына сай, еңбексүйгіш адамгершілігі мол таза жүректі адаммен бас қосу. Жастық шақ – адам өмірінің ең қызық ең мағыналы, ең жауапты шағы, оның басты ерекшелігі, алданғыш көңіл, албырт сезім, сенгіш жүрек, батыл әрекет, қызыққа құмар, қызылға өш, өткінші дәурен екендігі. 

-Жастық шақта отбасын құру, білім алу, еңбек қаракетіне төселу-адамшылықтың басталу шағы, оны дұрыс бастау қажет. Отбасын құру бақыты екі адамның тілек-мүддесінің бірлігі, жастар өз бақытының қожасы, мұны берік дәстүрге айналдыру олардың өз қолындарында. 


Абай келешегіне үміт еткен жастарды жұбайлық өмірге алдын ала даярлықпен баруына ерекше мән береді. Отбасындағы тіршіліктің барлық жай–жапсарын, жетістік–кемістігін олардың алдарына жайып салып, жақсысын үйреніп, жаманын жиренуге шақырды [5,163 б.].

Ұрпақ тәрбиесі – келешек қоғам тәрбиесі. Сол келешек қоғам иелерін жан-жақты жетілген, ақыл-парасаты мол, мәдени-ғылыми өрісі озық етіп тәрбиелеу-біздің де қоғам алдындағы борышымыз. 

Ұрпақ тәрбиелеу қай уақытта болса да азамат алдында тұратын ұлы мақсат-міндеттердің ең бастысы.  Ол келер ұрпақтың қамын ойлау болып табылады. Сол келешек қоғам иелерін жан-жақты жетілген ақыл-парасаты мол мәдени ғылыми өрісі кең озық азамат етіп тәрбиелеу әрбір отбасының міндеті. 


Бүгінгі күнде жастарды әдепті де саналы етіп тәрбиелеу үшін ең алдымен тәрбие ережелеріне сүйене отырып, ұлттық дәстүрімізді, әдет-ғұрыптарымызды, дінімізді, ата-бабаларымыздан қалған насихат мұраларын жастардың санасына сіңіре білу басты міндетіміз болуы қажет. 

Пайдаланылған әдебиеттер:

1. М.Жұмабаев. Педагогика. Алматы. Ана тілі, 1992 ж.-14 б.

2. Ә.Х.Тұрғынбаев.ФилософияАлматы. Білім, 2001 ж.- 262 б.

3. Ж.Ә.Әбиев, С.Б.Бабаев, А.М.Құдиярова. Педагогика. Дарын.Алматы, 2004.-113 б.

4. М.Әлімбаев. Халық-ғажап тәлімгер.Алматы. Рауан, 1994. -9 б.

5.Ш.Х.Құрманалина, Б.Ж. Мұқанова, Ә.У.Ғалымова, Р.К.Ильясова. Педагогика.«Фолиант» баспасы. Астана, 2007.- 163 б.

